



Frumvarp til laga 
um leiguakstur
I. Kafli

Gildissvið, markmið  og skilgreiningar

1. gr. 
Gildissvið

Lög þessi gilda um leiguakstur með leigubifreiðum.
Akstur farþega gegn gjaldi með bifreiðum sem skráðar eru fyrir fleiri farþega en átta telst ekki leiguakstur.  

Þá er leigubifreiðum jafnframt heimilt að flytja tiltekin farangur án farþega og skal nánar kveðið á um slíka heimild með reglugerð.  
Leigubifreiðar skulu auðkenndar samkvæmt reglum sem ráðherra setur í reglugerð og skal skrá slíkar bifreiðar í notkunarflokk leigubifreiða samkvæmt reglum um skráningu í ökutækjaskrá.
Heimilt er í reglugerð að veita undanþágu frá ákvæði þessu vegna eðalvagnaþjónustu og skal þar kveðið nánar á um skilyrði og framkvæmd við veitingu undanþágunnar.

2. gr. 
Markmið

Markmið laga þessara er að tryggja að almenningur njóti öruggrar og góðrar þjónustu leigubifreiða og stuðla að réttaröryggi og allsherjarreglu á því sviði.
3. gr.

Yfirstjórn

Samgönguráðherra fer með yfirstjórn mála er varða leiguakstur.  Vegagerðin fer með framkvæmd laga þessara og stjórnvaldsreglna settra samkvæmt þeim.  Undir starfssvið Vegagerðarinnar fellur m.a. útgáfa atvinnuleyfa til leiguaksturs, útgáfa starfsleyfa til leigubifreiðastöðva, námskeiðahald fyrir umsækjendur, eftirlit með starfsemi leigubifreiðastöðva og starfræksla gagnagrunns,

4 gr.  
Orðskýringar 
	Atvinnuleyfi:  
	Leyfi til leiguaksturs sem aðalatvinna;

	Eðalvagnar:
	Glæsilegar fólksbifreiðar sem flutt geta allt að átta farþega og eru búnar sérþægindum fyrir farþega og hafa skilrúm milli bifriðastjóra og farþega;

	Eðalvagnaþjónusta:  
	Sérhæfður leiguakstur eðalvagna sem einungis eru notaðir til viðhafnaþjónustu en ekki leiguaksturs;

	Forfallaakstur:
	Akstur leigubifreiðar í forföllum leyfishafa; 

	Forfallaökumaður:  


	Ökumaður leigubifreiðar sem ekur  í forföllum leyfishafa og/eða samkvæmt helgarleyfi;

	Helgarleyfi:  


	Leyfi atvinnuleyfishafa til að gera samhliða út aðra leigubifreið til helgaraksturs.

	Helgarakstur:  
	Leigubifreiðaakstur samkvæmt helgarleyfi, frá kl. 18:00 á föstudegi til kl. 18:00 á sunnudegi; 

	leigubifreið:  
	Fólksbifreið fyrir allt að átta farþega sem notuð er til leiguaksturs og skráð sem slík í ökutækjaskrá og merkt samkvæmt reglum þar um;

	Leiguakstur: 

	Þegar fólksbifreið sem skráð er fyrir allt að átta farþega er seld á leigu ásamt ökumanni fyrir tiltekið gjald til flutnings á farþegum og farangri þeirra;

	Leyfishafi:
	Handhafi atvinnuleyfis og eftir atvikum jafnframt handhafi helgarleyfis;

	Starfsleyfi: 
	Leyfi til reksturs leigubifreiðastöðvar;


II. kafli
Almenn ákvæði um leiguakstur

5. gr. 
Gagnagrunnur
Vegagerðin sér um starfrækslu gagnagrunns sem m.a. geymir upplýsingar um atvinnuleyfi og akstur forfallaökumanna.   

Í gagnagrunninn skal skrá útgefin atvinnuleyfi og allar nauðsynlegar upplýsingar um aksturstíma og annað sem liggja verða til grundvallar úthlutun, útgáfu og meðferð atvinnuleyfa m.a. hámarksheimild í forfallaakstri.  Einnig skal skrá akstur í forföllum og um helgar og annað sem nauðsynlegt þykir við umsýslu leigubifreiðamála. Við skráninguna og meðferð upplýsinganna skal gæta ákvæða laga um persónuvernd og meðferð persónuupplýsinga. 
Leyfishöfum er skylt að veita Vegagerðinni upplýsingar sem varða atvinnuleyfi og nýtingu þeirra, til skráningar í gagnagrunn.  
Heimilt er að setja nánari reglur í reglugerð um gagnagrunninn, heimild til skráninga og það sem þar skal skrá.
6. gr.  
Takmörkun á fjölda leigubifreiða
Samgönguráðherra er heimilt með reglugerð að takmarka fjölda leigubifreiða á ákveðnum svæðum þar sem íbúafjöldi er a.m.k. 10.000 íbúar, að fenginni umsögn viðkomandi sveitarstjórnar, félaga leigubifreiðastjóra og Vegagerðarinnar.  Takmörkun skal framkvæmd með útgáfu atvinnuleyfi samkvæmt lögum þessum.  Ákvörðun um takmörkun og breytingar á leyfilegum fjölda á takmörkunarsvæðum skal taka mið af því að markmiðum laganna verði náð.  
Þegar heimild til takmörkunar samkvæmt 1. mgr. er nýtt er óheimilt að skerða atvinnuréttindi þeirra manna sem á lögmætan hátt stunda leiguakstur á því svæði sem takmörkun nær til, þegar takmörkun hefst.

Þar sem ekki hefur verið kveðið á um takmörkun á fjölda leigubifreiða á umsækjandi rétt á að fá útgefið atvinnuleyfi ef hann fullnægir skilyrðum 13. gr. 
Útgáfa helgarleyfa samkvæmt 11. gr. hefur ekki áhrif á fjölda atvinnuleyfa á takmörkunarsvæðum.
7. gr.

Gjaldmælar

Leigubifreið sem notuð er til leiguaksturs skal hafa löggiltan gjaldmælir.  Neytendastofa hefur eftirlit með notkun og meðferð gjaldmæla. 

Heimilt er að kveða á um í reglugerð með hvaða hætti verðskrá leigubifreiða skal vera sýnileg viðskiptavinum.

8. gr.  

Gjaldtaka
Greiða skal eftirfarandi gjöld til Vegagerðarinnar:

1. Fyrir útgáfu atvinnuleyfis kr. […]
2. Fyrir útgáfu starfsleyfis kr. […]
3. Fyrir útgáfu atvinnuskírteinis kr.[…]
4. Fyrir tímabundna innlögn atvinnuleyfis kr. […]
5. Fyrir úttekt atvinnuleyfis kr. […]
6. Fyrir vottorð um gilt atvinnuleyfi vegna bifreiðakaupa kr. […]
7. Fyrir færslu á milli leigubifreiðastöðva kr. […]
Að auki skal greiða Vegagerðinni kr. […] árlegt gjald fyrir hvert atvinnu- og starfsleyfi sem í gildi er.
Greiðsla leyfisgjalda samkvæmt 2. mgr. er skilyrði fyrir áframhaldandi gildi  viðkomandi leyfis.  Að öðrum kosti fellur leyfið niður.

Vegagerðin skal halda tekjum og gjöldum vegna framangreinds aðskildum í bókhaldi og skulu gjöldin skv. 1. og 2. mgr. standa undir umsýslu og starfsemi samkvæmt lögum þessum.
Vegagerðinni  er heimilt að innheimta gjöld til að standa undir kostnaði við námskeiðahald, eins og nánar er kveðið á um í reglugerð.
III. Kafli

Leyfisveitingar

9. gr.  
Leyfisskylda 
Hver sá sem stundar leiguakstur samkvæmt lögum þessum skal hafa til þess atvinnuleyfi útgefið af Vegagerðinni, hvort sem er á takmörkunarsvæðum eða utan þeirra.  
Úthlutun atvinnuleyfa miðast að jafnaði við lengd þess tíma sem umsækjandi hefur stundað leigubifreiðaakstur, sem forfallaökumaður, eins og það er skráð  í gagnagrunn Vegagerðarinnar samkvæmt 5. gr.

Vegagerðinni er heimilt að birta á heimasíðu sinni yfirlit yfir leyfishafa sem hafa gild atvinnuleyfi.  Einnig ef viðkomandi hefur verið sviptur atvinnuleyfi og frá hvaða tíma.  

10. gr.
Atvinnuleyfi
Hver sá sem hefur leiguakstur að aðalatvinnu skal hafa til þess atvinnuleyfi útgefið af Vegagerðinni.   Atvinnuleyfi verður einungis veitt einstaklingum og skal umsækjandi uppfylla skilyrði 13. gr.   
Atvinnuleyfi gildi í fimm ár í senn og er óframseljanlegt.  Engum má veita fleiri en eitt atvinnuleyfi og skal það bundið tiltekinni leigubifreið sem auðkennd skal eins og kveðið er á um í reglugerð, sbr. 4. mgr. 1. gr.
11 gr.  
Helgarleyfi

Hver sá sem hefur atvinnuleyfi samkvæmt 10. gr. getur jafnframt sótt um helgarleyfi sem bundið skal við tiltekna leigubifreið.  Heimilt er að veita hverjum leyfishafa eitt helgarleyfi í senn og hefur það sama gildistíma og atvinnuleyfið. Við brottfall annars leyfisins, af hvaða ástæðu sem er, fellur hitt jafnframt úr gildi.  Um nýtingu helgarleyfis fer eftir sömu reglum og nýtingu almenns leyfis, eftir því sem við á.
Leyfishafi ræður forfallaökumann til aksturs bifreiðarinnar og skal hann uppfylla skilyrði 2. mgr. 13. gr. og hafa gilt skírteini samkvæmt 15. gr.    Leyfishafi ber ábyrgð á útgerð leigubifreiðarinnar sem helgarleyfið er vegna og að ökumaður uppfylli skilyrði og hafi starfsheimild samkvæmt lögum þessum.
12. gr. 
Forfallaakstur 
Leyfishafa er heimilt að nýta leigubifreið sína til forfallaaksturs í allt að 80 daga á hverju almanaksári og fá forfallaökumann til aksturs hennar í sinn stað.  Til forfallaaksturs telst m.a. akstur í orlofi og veikindum leyfishafa og hefur slíkt ekki áhrif á helgarleyfi samkvæmt 11. gr.  
Leyfishafi skal tilkynna þeirri leigubifreiðastöð sem hann hefur afgreiðslu hjá þegar hann hyggst nýta sér heimild samkvæmt 1. mgr. og skal þar koma fram lengd þess tíma sem hann hyggst nýta sér hana.  Leigubifreiðastöð skráir í gagnagrunn samkvæmt 5. gr. forfallaakstur leyfishafa hverju sinni og skal gæta þess að heildarútgerð hvers leyfishafa fari ekki umfram heimildir samkvæmt 1. mgr.  
Leigubifreiðastöð skal gefa út til leyfishafa skriflega staðfestingu á heimild hans til forfallaaksturs sem hafa skal í viðkomandi leigubifreið.  

Framlengja má heimild til forfallaaksturs vegna veikinda í allt að fjögur ár í senn, sýni leyfishafi árlega fram á óvinnufærni með vottorði trúnaðarlæknis Vegagerðarinna en að þeim tíma liðnum fellur leyfið niður.   Vegagerðin skal tilkynna leyfishafa um væntanlega niðurfellingu leyfis með a.m.k. fjögurra vikna fyrirvara og fellur leyfið að þeim tíma liðnum niður án frekari aðgerða nema leyfishafi sýni fram á fulla vinnufærni með sannanlegum hætti að mati Vegagerðarinnar.   

Á næstu 12 mánuðum frá því heimild skv. 4. mgr. hefur að fullu verið nýtt, má leyfishafi ekki fá undanþágu frá akstri vegna veikinda í samtals meira en 60 daga.

Heimilt er, í reglugerð, að setja nánari reglur um forfallaaksturs, svo sem heimildir, skilyrði og leyfisútgáfu.
13. gr.  
Skilyrði atvinnuleyfis

Til að öðlast atvinnuleyfi samkvæmt 10. gr. þarf umsækjandi að uppfylla eftirfarandi skilyrði sem jafnframt skulu uppfyllt allan leyfistímann:
	1.
	Hafa fullnægjandi starfshæfni, þ.m.t. fullnægjandi ökuréttindi;

	2.
	Hafa lokið námskeiði sem nánar er kveðið á um í reglugerð og Vegagerðin sér um;

	3.
	Hafa ekki verið dæmdur til refsivistar eða framið alvarlegt eða ítrekað brot á lögum og reglugerðum sem um starfsgreinina gilda, svo sem stundað leyfisskyldan akstur án tilskilins leyfis.  Hafi brot verið smávægilegt eða langt er um liðið frá því að brot var framið getur umsækjandi þó öðlast leyfi samkvæmt lögunum;

	4.
	Hafa forræði á búi sínu og hafa  ekki á síðustu fimm árum fyrir umsókn verið úrskurðaður gjaldþrota;

	5.
	Hafa tilkynnt atvinnurekstur sinn til skráningar hjá viðkomandi skattstjóra;

	6.
	Hafa ekki á síðustu fimm árum gerst sekur um háttsemi sem varðar við almenn hegningarlög, lög um
ávana- og fíkniefni sem og reglur settum samkvæmt tilgreindum lögum;

	7.
	Vera 70 ára eða yngri;


Forfallaökumenn skulu uppfylla skilyrði 1., 2., 3. og 6. og 7. tölul. 1. mgr.   
Umsækjandi sem sækir um atvinnuleyfi til leiguaksturs á takmörkunarsvæði skal við umsókn framvísa staðfestingu á afgreiðslu á leigubifreiðastöð samkvæmt 16. gr. 

Heimilt er í reglugerð að kveða nánar á um umsóknir um atvinnuleyfi og leyfi skv. 2. mgr., skilyrði og gögn sem skila þarf og hvernig úthlutun atvinnuleyfa á takmörkunarsvæðum fer fram.
14. gr.  
Nýting atvinnuleyfis 
Leyfishafa  ber að stunda leiguaksturinn sem aðalatvinnu og í eigi færri en 40 klst. á viku.  Vegagerðinni heimilt að krefja leyfishafa um afrit af staðfestu skattaframtali, rekstrarframtali ásamt fylgiskjölum og/eða önnur gögn sem hún telur fullnægjandi, til staðfestingar á að leyfishafi hafi leiguakstur að aðalatvinnu.
Á takmörkunarsvæðum er leyfishafa skylt að hafa leigubifreið sína í leiguakstri á tímabilinu frá kl. 22:00 á föstudögum til kl. 06:00 laugardögum og frá kl. 22:00 á laugardögum til kl. 06:00 á sunnudögum.  
Leyfishafa ber að hefja nýtingu atvinnuleyfis innan fjögurra mánaða frá útgáfudegi þess  að öðrum kosti fellur það úr gildi.  
Leyfishafa er heimilt tímabundið að leggja atvinnuleyfið inn til Vegagerðarinnar í allt að eitt ár á hverju fimm ára tímabili.  Tímabundin innlögn skal þó ekki vara skemur en í einn mánuð í senn.
Atvinnuleyfi fellur úr gildi þegar leyfishafi verður  70 ára en  framlengja má leyfið til eins árs í senn þar til leyfishafi nær 76 ára aldri ef hann telst hæfur til að stunda leiguakstur samkvæmt vottorði læknis.  Kveða má  nánar á um slíka heimild í reglugerð.
Eftirlifandi maka leyfishafa  er heimilt að nýta atvinnuleyfið í allt að þrjú ár eftir andlát hans en þó eigi lengur en til þess tíma er leyfishafi hefði náð 70 ára aldri.  Þegar maki er ekki til staðar er dánarbúi leyfishafa heimilt að nýta atvinnuleyfið  í allt að þrjá mánuði eftir andlát hans en þó ekki eftir lok búskipta.  Nýting atvinnuleyfis tekur jafnframt til nýtingu helgarleyfis hafi því verið til að dreifa við andlátið.
Heimilt er að taka sérstakt tillit til umsókna um atvinnuleyfi frá öryrkjum, enda uppfylli þeir skilyrði þessara laga og fötlun hindrar þá ekki í starfi.  Nánar má kveða á um heimild þessa í reglugerð.
15. gr.  
Útgáfa skírteina

Vegagerðin gefur út atvinnuskírteini vegna atvinnuleyfa og helgarleyfa.  Einnig gefur Vegagerðin út atvinnuskírteini til ökumanna sem fá leyfi til að aka sem forfallaökumenn til staðfestingar á því að þeir uppfylli skilyrði 13. gr.    

Atvinnuskírteini samkvæmt 1. mgr. skal ávallt hafa sýnilegt í viðkomandi leigubifreið þegar leigubifreiðaakstur er stundaður  
Heimilt er í reglugerð að kveða nánar á um atvinnuskírteini þ.á.m. hvaða upplýsingar skuli koma þar fram og útgáfu.
IV. Kafli

Leigubifreiðastöðvar

16. gr. 
Starfsleyfi og skilyrði

Allir leyfishafar sem aka á takmörkunarsvæðum skulu hafa afgreiðslu á a.m.k. einni leigubifreiðastöð sem hefur starfsleyfi Vegagerðarinnar.  Starfsleyfi má veita hvort sem er einstaklingi eða lögaðila.

Til að fá starfsleyfi skal umsækjandi uppfylla eftirfarandi skilyrði: 
	1.
	Umsækjandi, eða forráðamaður ef hann er lögaðili,  skal hafa fullnægjandi starfshæfni, þ.e. hafa sótt námskeið fyrir leyfishafa sbr. 2. tölul. 1. mgr. 13. gr., sem Vegagerðin sér um.  

	2.
	Lágmarksfjöldi leyfishafa með afgreiðslu skal vera tíu.

	3.
	Opnunartími afgreiðslu með fullnægjandi símaþjónustu skal að lágmarki vera frá kl. 07:00 til 24:00 á virkum dögum.  Skylt er að hafa símaþjónustu á tímabilinu frá 22:00 á föstudögum til kl. 06:00 á sunnudögum.

	4.
	Fullnægjandi fjarskiptakerfi skal vera til staðar milli leigubifreiða og stöðvar, að mati Vegagerðarinnar.

	5.
	Hafa tölvubúnað vegna aðgangs að gagnagrunni Vegagerðarinnar til skráningar nauðsynlegra upplýsinga.


Starfsleyfi skal gilda í fimm ár í senn.  
Leigubifreiðastöð skal uppfylla skilyrði á starfstíma.  Vegagerðin skal fylgjast með að skilyrði séu ávallt uppfyllt og gera athugasemdir telji stofnunin svo ekki vera.  Við endurnýjun starfsleyfis skal sýnt fram á að skilyrðin séu uppfyllt.
17. gr.  
Starfsemi
Leigubifreiðastöðvar skulu skipuleggja starfsemi sína með þeim hætti að almenningi verði veitt góð og örugg þjónusta og skulu veita þeim leyfishöfum sem hjá þeim hafa afgreiðslu nauðsynlega þjónustu í því skyni. 
18. gr.

Afgreiðsluskylda

Leigubifreiðastöð er skylt að veita leyfishafa afgreiðslu.  Óheimilt er að segja leyfishafa upp afgreiðslu nema hann brjóti gegn ákvæðum laga þessara og reglugerða settum samkvæmt þeim eða þeim reglum viðkomandi leigubifreiðastöðvar sem kynntar hafa verið honum með sannanlegum hætti.  Uppsögn skal þó aldrei fara fram nema að undangenginni viðvörum um fyrirhugaða uppsögn þar sem gefinn er hæfilegur tími til úrbóta. 
19. gr.

Reglugerðarheimild

Heimilt er að setja nánari ákvæði í reglugerð um skilyrði starfsleyfis, hlutverk og skyldur leigubifreiðastöðva, afgreiðsluskyldu og uppsögn.  Einnig kröfur um þjónustustig, tæknibúnað, gæðastaðla um þjónustu, stærð og búnað leigubifreiða og annað sem málið varðar. 
V. Kafli.

Brottfall leyfis, eftirlit, viðurlög o.fl.

20. gr. 

 Brottfall og svipting leyfis
Leyfi samkvæmt lögum þessum fellur niður í eftirfarandi tilvikum:

1.  við lok gildistíma sem tiltekinn er í leyfi;

2.  þegar handhafi leyfis leggur inn leyfi;

3.  þegar gjöld samkvæmt 8. gr. eru ekki greidd;

Vegagerðinni er heimilt  að beita leyfissviptingu í eftirfarandi tilvikum:

1.  ef leyfishafi uppfyllir ekki lengur skilyrði 1. mgr. 13. gr. fyrir atvinnuleyfi.

2.  ef forfallaökumaður uppfyllir ekki lengur skilyrði 2. mgr. 13. gr.

3.  ef leyfishafi nýtir ekki atvinnuleyfi sitt samkvæmt 14. gr.
3.  ef leigubifreiðastöð og/eða forsvarsmaður uppfylla ekki lengur skilyrði 16. gr.

4.  ef leigubifreiðastöð sinni ekki eftirliti sínu samkvæmt 21. gr.

5.  ef leyfishafi bregst ekki við áskorun um úrbætur samkvæmt 21. gr.

6.  ef leigubifreiðastöð bregst ekki við áskorun um úrbætur samkvæmt 22. gr.

Svipting atvinnuleyfis leiðir jafnframt til brottfalls helgarleyfis og heimildar til útgerðar í forföllum.

Áður en til sviptingar leyfa samkvæmt ákvæði þessu kemur skal Vegagerðin senda viðvörun um fyrirhugaða leyfissviptingu og skal þar koma fram tilefni hennar og eftir atvikum áskorun um úrbætur og skal þeim sem sviptingin beinist að gefinn kostur á að gæta andmælaréttar og bæta úr annmörkum.  Vegagerðin leggur mat á hvort nægilegar úrbætur hafa verið gerðar. 
Komi til leyfissviptingar samkvæmt ákvæði þessu skal Vegagerðin senda handhafa viðkomandi leyfis skriflega tilkynningu þess efnis og frá hvaða tíma leyfi telst niður fallið.
Heimilt er í reglugerð að kveða nánar á um heimildir til leyfissviptingar og framkvæmd alla. 

21. gr.

Eftirlit leigubifreiðastöðva með leyfishöfum
Leigubifreiðastöðvar skulu hafa eftirlit með að leyfishafar sem hjá þeim hafa afgreiðslu hafi gild atvinnuleyfi og fari eftir lögum og reglum sem um leigubifreiðaakstur gilda, m.a. hvað varðar nýtingu atvinnuleyfis, skráningu leigubifreiða og auðkenni þeirra.   
Telji leigubifreiðastöð að um brot sé að ræða eða henni berst tilkynning og/eða ábending um meint brot þeirra leyfishafa sem hjá henni hafa afgreiðslu, skal leyfishafa þegar send tilkynningu þar um og honum gefið færi á að gæta andmælaréttar og/eða bæta úr því sem áfátt er.  

Verði leyfishafi ekki við áskorunum um úrbætur skal málið tilkynnt til Vegagerðarinnar sem tekur ákvörðun um áframhaldandi vinnslu málsins og hvort beita skal leyfissviptingu samkvæmt 20. gr.  

Við ítrekuð brot sama leyfishafa er leigubifreiðastöð heimilt að segja honum upp afgreiðslu og skal í því tilviki gæta málsmeðferðarreglna 18. gr.

22. gr.

Eftirlit Vegagerðarinnar með leigubifreiðastöðvum
Vegagerðin hefur eftirlit með að leigubifreiðastöðvar sinni starfsskyldum sínum samkvæmt lögum þessum og reglum settum samkvæmt þeim.  
Telji Vegagerðin að um brot sé að ræða eða stofnuninni berst tilkynning og/eða ábending um meint brot, skal þegar send tilkynning þar um til viðkomandi leigubifreiðastöðvar og gefa færi á að gætt sé andmælaréttar og/eða úrbætur gerðar innan hæfilegs frests, að viðlagðri leyfissviptingu skv. 20. gr.  

Komi til leyfissviptingar er heimilt að veita stöðinni starfsleyfi á ný ef úrbætur eru gerðar á næstu sex mánuðum og Vegagerðin fær staðfestingu á því sem stofnunin metur fullnægjandi.

23. gr. 

Eftirlit vegna leyfisskyldu 
Tilkynna má Vegagerðinni ef leyfisskyld starfsemi samkvæmt lögum þessum er stunduð án tilskilins leyfis og á það við hvort sem um er að ræða leiguakstur eða rekstur leigubifreiðastöðvar. 
Tilkynningar geta verið hvort sem er munnlegar eða skriflegar og skulu innihalda greinagóðar lýsingar á meintu broti, upplýsingar um þann sem starfsemina stundar og það ökutæki sem notað er, ef við á.  

Berist Vegagerðinni slík tilkynning skal hún þegar senda skriflega fyrirspurn til viðkomandi og gefa færi á að gætt sé andmælaréttar.  Vegagerðin leggur mat á hvort starfsemin er leyfisskyld og skal veita aðila hæfilegan tíma til úrbóta.  

Telji Vegagerðin starfsemina leyfisskylda en ekki er orðið við áskorun um úrbætur, er Vegagerðinni heimilt að fara þess á leit við lögreglustjóra að stafsemin verði stöðvuð og/eða leigubifreið kyrrsett uns sótt hefur verið um viðeigandi leyfi.  
24. gr.

Eftirlit með leyfum og skírteinum
Eftirlitsmenn Vegagerðarinnar og lögregla hafa heimild til þess, hvenær sem er og án fyrirvara, að stöðva leigubifreiðar í því skyni að ganga úr skugga um að tilskilin leyfi og skírteini séu fyrir hendi og leigubifreið sé auðkennd og skráð í samræmi við reglur þar um.   Brot skulu tilkynnt til Vegagerðarinnar og fer um meðferð þeirra samkvæmt ákvæði 23. gr. eftir því sem við á.

25. gr.  
Viðurlög vegna brota
Hver sá sem stundar leyfisskylda starfsemi án tilskilins leyfis, sbr. 9. og 16. gr. og án þess að hafa útgefið skírteini samkvæmt 1. mgr. 15. gr. skal sæta sektum nema þyngri refsing liggi við samkvæmt öðrum lögum.  
Sektir fyrir brot gegn lögum þessum skulu ákveðnar í reglugerð sem dómsmálaráðherra setur að fengnum tillögum ríkissaksóknara.  
26. gr.  
Málsskotsheimild
Ákvörðunum leigubifreiðastöðva er heimilt að skjóta til Vegagerðarinnar.  Ákvörðunum Vegagerðarinnar er heimilt að skjóta til samgönguráðherra.  
Um málsmeðferð fer eftir ákvæðum stjórnsýslulaga.
27. gr.  
Reglugerð
Ráðherra er heimilt að setja, að öðru leyti en kveðið er á um í einstökum ákvæðum laga þessara, nánari reglur um framkvæmd laganna.
28. gr.

Gildistaka

Lög þessi taka gildi þann…..   Jafnframt falla úr gildi lög nr. 134/2001 um leigubifreiðar.

